
Stqarrija għall-Aħbarijiet – It-Tnejn 23 ta’ Ottubru 2006
Offiżi bil-kummenti tal-Kap ta’ l-Oppożizzjoni
Il-Kamra tal-Kummerċ u l-Intrapriża (CoCE), il-Federazzjoni ta’ l-Industrija (FOI), l-Assoċazzjoni ta’ Min Iħaddem (MEA) u l-Assoċazzjoni tal-Lukandi u Ristoranti Maltin (MHRA) b’dispjaċir innutaw il-kummenti tal-Kap ta’ l-Oppożizzjoni fejn sezzjoni tal-mezzi tal-komunikazzjoni irrapurtat li Dr Alfred Sant allega li l-organizzazzjonijiet li qablu mal-budget kienu ‘mixtrija’ mill-Gvern.

L-erba’ organizzazzjonijiet jisħqu li huma offiżi b’akkuża bħal din, u huwa perikoluż li kliem bħal dan isir biex jipprova jimmina l-kredibbiltà tagħhom, meta huma jiffurmaw parti essenzjali mill-qafas tad-djalogu soċjali u ekonomiku f’pajjiżna.

Il-Kamra tal-Kummerċ, l-FOI, l-MEA u l-MHRA jiftaħru bl-awtonomija tagħhom għax fl-azzjonijiet tagħhom dejjem urew bil-fatti li ma jidħlux fid-dibattitu politiku partiġġjan.

L-organizzazzjonijiet itennu li l-bażi tad-Diskors tal-Budget jirrifletti r-rakkommandazzjonijiet li huma għamlu b’ċertu saħħa kemm bil-miktub fil-perjodu ta’ konsultazzjoni u kif ukoll fi ħdan il-Kunsill Malti għall-Iżvilupp Ekonomiku u Soċjali, u għaldaqstant kien għal din ir-raġuni li huma rreaġixxew pożittivament wara d-diskors tal-Budget.
Huma kkonkludew billi sostnew li huma qatt ma qagħdu lura milli jikkritikaw lil diversi amministrazzjonijiet meta deherilhom li dawn kienu qed jaġixxu kontra l-interessi tal-membri tagħhom.

